
«Ана тілі» газеті беттеріндегі қазақ өнерінің мәселелері

	 Аңдатпа. «Ана тілі» газеті өзінің атауы айтып тұрғандай қазақ тілінің жай-күйі мәселелерін 
көтеру, тіліміздің мемлекеттік мәртебесін орнықтыруға ат салысу және елтану, тілтану тақырыпта-
рына арналған материалдар жариялаумен қатар Алаш зиялыларының өмірі мен еңбектері жайында, 
әдебиет, мәдениет, өнер саласындағы тұлғалардың шығармашылығы хақында өзекті мәселелерді 
ұсынып келді.Әрине, тіл мәселесі тек қана «мемлекеттік тіл өз мәртебесін ала алмауда», «қазақ 
тілі бай тіл, көркем тіл», «намысың болса ұлттық тіліңнің күнін жоқта», т.б. құрғақ уағыз, қысыр 
сөзбен шешіле қоймайтыны белгілі. Бұл мәселеде ана тілі арқылы ұлттық рухымызды оятып, жігер 
намысымызды жанушы өнердің рөлі ерекше және де өнер адамдарының жанкешті қажыр-қайраты 
арқылы қаншама игілікті іс-шаралар іске асып жатқаны баршамызға белгілі. Сондықтан да оларды 
ұлықтау, үлгі-өнегесін көпке насихаттау, еңбегін бағалау, ел алдында абырой атағын асқақтату әри-
не, ұлттық баспасөз ақпарат құралдарының басты назарында ұстайтын бір бағыты екені даусыз. 
	 Мақалада Ұлт газеті «Ана тілінде» қазақ өнері туралы жазылған мақалаларға жан-жақты 
талдау жасалынып, мазмұндық, тілдік-стильдік тұрғыдан әділ бағалары берілген.
	 Түйін сөздер: «Ана тілі» газеті, өнер, мәдениет, ұлттық рух, ұлттық баспасөз, мақала, ақпа-
рат, әлеумет, көрермен, қазақ, талант, ұлт тағдыры, талант, саңлақ.

	 Газеттің әр санын парақтаған сайын ондағы материалдың молдығын, алуан түрлілі-
гін, осыған сай әрбір мақала, ондағы көтеріліп жатқан мәселелердің мазмұны, оқырман 
хаттарының орамды ойлары, ақын, жазушы, ғалымдар, өнер адамдарының пікір лебізі, сұх-
баттағы өрбіткен ойларына сай берілген мақала маңдайшаларындағы айдарлар да сан түрлі. 
Ол айдарлардың қысқа да нұсқа, ұғынықты да түсінікті, берілген материалдың мазмұнын 
ашатын, оқырманға ой саларлық, айдар етегінде берілген материалдың маңызы мен мәнін 
ашатын айшықты берілуі өзге басылымдарға да үлгі боларлықтай.
	 Сахна өнері жайлы 2010 жылғы «Ана тілі» газетінде жарияланған материалдардан 
осы газеттің әлеуметтік бөлімінің редакторы Динара Ізтілеудің «Жоғалған жұлдыздар» ай-
дары астында «Жер жүзінің жизелі» мақаласы (№15. 15-21 сәуір) Ресей елінің намысын 
қорғап, атағын шығарып жүрген атақты Балерина, қазақ қызы Алтынай Асылмұратова 
жайлы. Мақала А.Асылмұратованың әр кейіпте түскен екі түрлі суреті және оның әкесі 
Қазақ ССР-ның еңбек сіңірген әртісі, белгілі биші Абдулахим Асылмұратовтың жанұялық 
альбом мұрағатынан алған суреттерімен безендірілген.
	 Динара Ізтілеу «Ана тілі» және басқа да басылымдар арқылы әлеумет, өнер, мәде-
ниет тақырыбында жазып төселген жас та болса біршама тәжірибелі журналист. Ол бұл 
тақырыпта өзінің толғамы, мәселені түсіну деңгейі, фактілер мен деректерді сұрыптау 
тұрғысынан жазуы, өзіндік жеке стилі қалыптасқанын байқатады. Бұл мақаланың лиді: 
«Алматыны сағындым! Алматының алқызыл алмаларын аңсаймын...» - депті Алтынай. 
Етжүректі еріксіз елжіретер екі ауыз сөз! Осы сөздерді естігенде, Сізді қайдам, біз сонау 
Сібір жақтан сартан сағыныштың самалы соққандай селт еттік... «Алмасын аңсап, Алма-
тысынан адасып жүрген бұл қай Алтынай?» деген сауал санаңыздан саңылау тапса, Сіз 
айыпты емессіз. Бұған тек біркездері біртуарларын бағалай алмаған білместігіміз кінәлі 
десек, бізге қалатыны - өнердегі өрендерімізді өзіміз өлтіріп алғандай барлық тістететін 



Л.Н. Гумилев атындағы Еуразия ұлттық университетінің ХАБАРШЫСЫ. ЖУРНАЛИСТИКА сериясы - 
BULLETIN of the L.N. Gumilyov Eurasian National University.  JOURNALISM Series

26

№4 (125)/2018

өкінішіміз ғана. Жоқ, жамандыққа жарымаңыз, Алтынай аман. Ол – қазір атағы алысқа 
кеткен айтулы балерина, Ресейдің Халық әртісі, дүйім дүниеге даңқты А.Виганова атын-
дағы әйгілі орыс балет академиясының директоры һәм көркемдік жетекшісі, профессор 
Алтынай Асылмұратова. Тақияңды аспанға атып қуан, қазақ! Кенет жұлдызыңды жаттың 
жетегіне жібергенің есіңе түсіп, жанарыңа жас үйірілсе де жаңғырмаймыз...» - деген сөй-
лемдерден берілген. Бұл Динара Ізтілеудің мақаласының мазмұнынан хабар беріп, оқыр-
манды өзіне еліктіріп тартады. Мақала ақпаратты талдап, сараптау арқылы оқиғаға қаты-
сы бар адамдардың пікірлерін білу, оларға сілтеме жасау, көпшіліктің талқысына салу, сол 
арқылы қоғамдық пікір қалыптастыруды мақсат еткені көрініп тұр. Мақала «Ақ шәркей 
еді арманы», «Талантқа тас атқан тағдыр», «Ару Алтынай – ғасырлық ғажайып», «Алы-
стап кетті-ау Алтынай...», «Асылдың сынығы алыста жүр» тақырыптарға бөлініп жат елде 
жүрген қазақ балеринасы А.Асылмұратованың өнері мен өмірі, әсіресе өнердегі дүйім 
дүниені таңдай қақтырған жетістіктері, оны жат жұрттықтар қалай қадірлейтіні, осындай 
талантты қызымызды Қазақстандағы қазақтар, біздер көрмей-білмей жүргенімізді өзегі 
өкінішпен өртене жаза келіп, мақаланың соңындағы лид, яғни P.S. – ті: «Күні кеше Ванку-
верден елге күміс әкелген Елена Хрусталеваны көргенде ормандай орысыңыздың опынып, 
жанарларына жас іркілгенін көзіміз көрді. Жақынының жаттық жалауын желбіреткенін кім 
жақтырсын. Кезінде Президенттің өзі Қытайдан Майра Мұхамедқызы мен мың бұралған 
биші Шұғыла Сапарғалиқызын арнайы алдырған еді. Қазір ол екеуі де туған елінің мерейін 
өсіріп жүр. Көрер көз сүйінеді. Бүгінде елімізде қос бірдей балет театры бар. Жаңа буын-
ның буыны қатып, есейіп келеді. Мәдениет министрлігі отауын оңаша тікті. Ойланатын да, 
қолға алатын да кез жеткен секілді. Жат елдің жәдігеріне айналған жауһарларымызды елге 
жеткізсек екен. Жақұтың жатқа жұтылмасыншы, ұлтымыз ұтылмасыншы, қазағым. Біздегі 
тілек – осы», - деп бітіреді.
	 Д.Ізтілеудің бұл мақаласы өз мақсатының мүддесінен шыққан, алдына қойған 
талабы орындалған мақала. Ең бастысы көпшіліктің көңілінен шығатыны айдан-анық. 
Сонымен қатар, бұл журналистік зерттеу сараптамалық мақала болған оқиғаны жері-
не жеткізе талдап, өз сөзімен жазып шыққан, А.Асылмұратованың тағдырына қатысты 
оқиғалардың ең бастысын кезең-кезеңімен баяндап, оның өмірбаяны мен өнеріне мо-
ральдық адамгершілік тұрғыдан баға беріп, оған байланысты түрлі ақпарат көздерінің 
ең негізгілерін таңдап топтастырып, жүйелеу арқылы, және де осы тақырыпқа қатысты 
түрлі өнер адамдары, мәселен, Марат Бисенғалиев, Светлышева Файна, Тудочкина-Кан-
кина Наталья Николаевна қатарлы белгілі адамдар тарапының түрлі көзқарастарын біліп, 
цитата алады. Осындай әртүрлі фактілер мен аргументтер негізінде өз пікірін де таразыға 
салып, оқырманға ұсынады. Бұл ретте біз Д.Ізтілеудің журналистік  шеберлігіне күмән 
келтіре алмаймыз. 
	 «Ана тілі» - апталық, ұлт газетіне сахнаның Саңлақ өнерлерінің бірі туралы Біләл 
Қуаныштың «Қазақ биі: қолға аламыз ба, құр қаламыз ба?» (№13. 1-7 сәуір) зерттеу мақа-
ласы тағы да бастапқы лидпен басталды. Мұнда: «Бұл күнде ұлттық би туралы, оның ішін-
де «Қара жорға» биі туралы ой толғанатын қазақ баспасөзі кемде-кем. Бірақ біз әлі күнге 
«Биіміз бар ма, жоқ па?», «Қара жорға» қазақтікі ме, моңғолдікі ме?» деген сұрақтардан 
әрі аса алмай жүрміз. Ал өзге жұрт өз мәдениетін әлемге паш етуде. Тіпті көрші Қытай елі 
сондағы өсіп-өркендеген қазақ биін «Қытай мәдениетінің айырылмас бір бөлігі» деп қарап, 
оның пісіп – жетілуіне барынша жағдай жасауда. Оған дәлел ретінде «Қазақ биі» жеке ма-
мандық ретінде 3 жыл оқытылатынын айтсақ та жеткілікті», - деп бастап ұлт өнерінің осы 
саласының, яғни қазақ биді дамытудың кенже қалып бара жатқанын, оның ұлт болашағы, 
елдің ертеңіне тікелей қатысты мәселе екенін тілге тиек етеді. Осы ретте бұрын-соңды біз 
көп ескеріп оқи бермеген Мұхтар Әуезовтың қазақтың ұлттық биі туралы  айтқан тамаша 
сөзін сілтеме қылады. Заманымыздың Заңғар жазушысы былай дейді:

	 «Қазақтың мынадай даласы... Көкпарды көз алдыңызға елестетіп көріңіз. Бәйгені 
көрдіңіз бе? Жорғаның жүрісін көрдіңіз бе? Міне, осының бәрі – қимыл, қозғалыс. Аттың 
желісі, жәй жүрісі, сылбыр жүрісі, шабыс жүрісі – осының бәрі би емес пе, би. Қазақтың 
күйін тыңдап көріңіздер, қандай әуен иірімдері, қандай ырғақтар жатыр. Қол өнері, ағаш 
үйдің өзі, ою, кілем тоқу, өрмек тоқу, ши орау – осының бәрі қимыл, осының бәрін ойлан, 
музыкасын тауып, күйін тауып, сәйкестірсең би болып шығады». Бұл сөз осы мақаланың 
маңдайшасындағы «Көзіңнің қарашығындай» деген айдармен қоса ұлттық әдемі киім киіп, 
қазақ биін төгілте билеп тұрған Шара апамыздың (Жиенқұлова) әсем суретімен әшекей-
ленгені мақаланың ажарын аша түскен. Сонымен қатар, Шара Жиенқұлованың: «Қыздар 
«Шара би билейді» деп ортаға шығарды... Амалсыз билей бастадым. Сонда көз алдымда 
құстардың қалықтай ұшқаны, рауандап атып келе жетқан таң алдындағы гүлдердің бүр 
жарғаны, күн сәулесінің ұшқыны, су төгілмес тайпақ жорғаның жүрісі, тау текенің шың 
басынан секіргені, күй ырғағын өршелендіре түскен күйші қолының қимылы – бәрі-бәрі 
маған музыка сазындай естіліп, соның ырғағымен ұршықша үйіріліп, шыр көбелек айнала 
бердім» - деген сөзінен сілтеме жасауы халық биі қазақтың қанымен шыққанын, оның жа-
ратылысында бар екенін айғақтайтынын айтып, «Аю биі», «Қара жорға», «Қаз биі», «Бүр-
кіт биі», «Ортеке биі» т.б. билерді атай келіп, «Аю биінің» шығуы туралы тамаша аңыз-
дың екі нұсқасын әңгімелейді. Осылайша қазақтың ұлттық биі турасы әркездегі ерекше 
оқиғаларды еске ала келіп, би тағдыры туралы ұсыныстар, ұлттық биді дамытуды қолға 
алу, оның мектебін қалыптастыру, ол үшін қаражат бөлу, бүгінгі ұрпақтары жалғастырушы-
ларды қолдау, қамқорлыққа алу қатарлы көптеген ойларын ортаға сайып келе «Қазақ биі 
– талайды тамсандырған таңғажайып өнер, ұлттық құндылық. Қолға аламыз ба, құр қа-
ламыз ба? Ойланатын уақыт өтіп барады» - деп түйіндейді. Журналистің бұл жандауысы 
осы оқиғалардың, әсіресе басшылардың, ұлттық өнер саясатының тізгінін ұстаушылардың 
назарына шалынатыны даусыз. Өйткені, әр саланың (қоғамдық өмірдің) өз жанашыры, әуе-
стелушісі, іске асырушылары, қолға алушылары бар екені даусыз. Демек, қоғамдық пікірге 
тамыздық қосқан журналистің мақсатын орындау үшін осы тақырыпты көптің талқысына 
салуы, оған ұлт газеті жанашыры ретінде ортадан ойып тұрып орын беріп, көрнекті беті-
не көрнекті түрде орналастыруы газет редакторлары және беттеушілерінің де өз істеріне 
адалдығын дәлелдейді. Мақала орынсыз артық сөздер, дәлелсіз тұжырымдар келтірмеуі, 
сараптамалық және қоғамдық пікір қалыптастыру мақсатында, ұлт өнеріне деген үлкен жа-
нашырлықпен жазылғаны көзге айқын ұрып тұр.
	 Газеттің №23. 10-16 маусым күнгі санынан орын алған «Дүние – керуен» айдарымен 
берілген «Күй – ғұмыр орта жолда үзілді» атты қазанама қазақтың күй өнерінің дүлдүлі, 
даңқты домбырашы, Қазақстан Республикасының халық әртісі Қаршыға Ақмедияровтың 
ақырғы сапарға аттандыруға байланысты шыққан. Мақала дәулескер күйші-домбырашы, 
талантты композитор Қаршыға (Қаршымбай) Ақмедияровтың өмірбаянын толық беріп,  
марқұмды жер қойнына берудегі азалы жиынға Алаш халқы Алматыдағы М.Әуезов акаде-
миялық драма театрына жиналғаны, Астанадан Мәдениет министрі Мұхтар Құл-Мұхаммед 
пен Астана қаласының әкімі Иманғали Тасмағанбетовтың арнайы келгенін, министр  Елба-
сының көңіл айту хатын оқығанын, хатта: «Халқымыздың аяулы перзенті, дәулескер күйші 
әрі композитор Қаршыға Ақмедияровтың өмірден озғанын естіп отырмын. Аса ауыр қайғы-
ларына ортақтасып көңіл айтамын. Ол кісінің халқымыздың киелі күй өнерін насихаттар-
дағы орны да, еңбегі де орасан еді. Күй құдіретінің барлық нәзік иірімдерін жайып салатын 
орындаушылық шеберлігі әрдайым тыңдаушысын қайран қалдырып, жанына ерекше шуақ 
сыйлайтын. Елімізде соған еліктеп, тікелей білім беріп, тәрбиелеумен көптеген өнерпаздар 
өсіп жетілді. Оның сымбатты тұлғасына сан ғажайып өнер мен тамаша адамгершілік қаси-
еттері қабат қабысып жататын. Елі барда, халқы барда Қаршыға Ахмедияровтың есімі мен 
еңбегі, қалыптастырған мектебі, қалдырған мұрасы ұмытылмайды деп сенемін. Мархұм-

ның топырағы торқа, жаны жаннатта болғай. Алдағы күндеріңізге имандық пен жақсылық 
тілеймін» - дегені айтылады, және осыған қоса қос палаталы Парламент, Үкімет басшысы, 
Үкімет мүшелері түгел қосысып қазаға көңіл айтатындарын жеткізгенін баяндайды.
	 Ал Астана қаласының әкімі И.Тасмағамбетовтің: «...Қазақ халқының, қазақ өнерінің 
бір қабырғасы құлады деуге болады. Қазақ деген халықтың өзге елден ерекше екшілес өнері 
болатын болса, ол күй өнері еді. Сол өнердің сонау Құрманғазы, Тәттімбет, Дәулеткерей, 
Қазанғап пен Динаның өмірдегі өзіндей, өнердегі көзіндей болған Қаршыға өмірден өтті. 
Ұлы домбырашы өмірден өтті. Бүгін қасиетті қара домбыра өзінің иесін жоғалтқандай... 
Күй – құдірет, өнер – қасиет. Осы бір бақыт Қаршыға ағамыздың маңдайына жазылған 
еді... Жиырмасыншы ғасырда қазақтың күй өнері жайыла жаздап, тілі мен ділі талан-та-
ражға түскен шақта Қаршыға қанатымен су сепкендей қазақтың күй өнерін сақтап қалды. 
Еділ мен Жайықтай қос ішекті домбырашы кешеден бүгінге аман табыстап, бүгінгі ұрпаққа 
аманат етті. «Өлді деуге сия ма, айтыңдаршы, өлмейтұғын артына сөз қалдырған» деп ұлы 
Абай айтпақша, Қаршыекеңді өлді деуге дәтіміз бармайды. Өйткені артында бай рухани 
мұрасы қалды. Артынан ерген, өзі тәрбиелеген талантты шәкірттері бар. Сондықтан да 
Қаршыға ағамыздың нұрлы бейнесі әр қазақтың жүрегінде мәңгі сақталары анық. Қош бол, 
асыл аға! Жатқан жеріңіз жарық, топырағың торқа болғай...» - деген сөздерін толығымен 
келтіре келе қаралы жиында халық әртісі, мемлекет қайраткері Е.Рахмадиев, халық әртісі 
Ж.Әубәкірова, ақын – Иран-Ғайып, ардагер Ғ.Маштаховтар сөз алып, азалы ағайынды са-
бырға шақырғанын, марқұмды Кеңсайда жер қойнына тапсырылғанын хабарлайды. 
	 Сондай-ақ өнер ардагерлері Рахым Тәжібаев, Кәрима Сахарбаева, Өтепберген Хам-
зин, Ләтифолла Қанашевтердің азаны еске алу сөздері осы бетте қоса берілді. Осындай 
қаралы хабар берілетін баспасөздің дәстүрлі этикалық талабын сақтаумен қатар, өнер май-
талманымен қоштасар сәттегі оның ұлт өнерін дамыту, насихаттау жолындағы қажырлы 
еңбегі, алар орнын анықтап, марқұм туралы биік түсінік, құрмет пен ілтипат жасаудың 
маңызы мен қажеттілігін түсіндіреді. Алаш ардақтысының асыл бейнесін ақтық сәтінде 
қайта бір жаңғыртады. Оқырман қауымға да көңіл айтып, марқұмды құрметтеудің үлгісін 
көрсетуді көпшіліктің және жас ұрпаққа тәрбиелік үлкен маңызы бар.
	 Ал «Ана тілі» газетінің (№26. 1-6 шілде) осы жылғы санындағы Алаш Тұрсынәлінің 
«Тіршіліктің сәулелі сәттері» зерттеу сараптамалық мақаласы «Театр» айдарында берілген. 
Мақаланың лиді: «Қазақстанның мәдени өмірінде селт еткізер жаңалықтардың бірі – 25 ма-
усымда өткен Астана мюзиклі. Мамандар аталған шығарманы Астана авторы Н.Ә.Назарба-
евтың туған күніне жасалған сыйлық қана емес, қазақ мәдениетінің әлемдік процесстерге 
кірігіп, жаңа сатыға көтерілуінің белгісі ретінде бағалады. Бұл жаңалық Бродвей форма-
тындағы әртістердің жаңа толқынын қалыптастырары да даусыз. Танымал маэстро Юрий 
Александров, либретто авторы Юрий Кудлач және композитор Алмас Серкебаев одағының 
қажырлы еңбегімен тамаша туынды бүгінде ел аузында жүрген қойылымға айналды» - деп 
жазылған. Мұндай резюме түріндегі немесе оқиғаны қысқаша баяндау лид негізінде жаңа-
лық материалдарында ұсынылады. Ол қысқа сөзбен оқырманды бірден оқиғаның мәнісімен 
таныстырады. Бұл лидте дәл солай жазылған. Сондай-ақ посткеңестік журналистикада өте 
көп кездесетін оқиғаның қашан? Болғанын ерекшелеп көрсететін мұндай лид оқиға болған 
уақыт пен мерзімі мағызды дегенді аңғартса керек. Демек біз келтірген лид Астана және 
оның авторы Н.Ә.Назарбаевтың туған күндері бірге екенін, осы күннін ерекшелігіне орай 
жүрілгені мюзиклдің ерекшелігі, оның жаңалығы екенін, және де кім? деген сауалға орай 
қарапайым оқырманға аса танымал емес маэстро мен либретте авторы және композитор-
ды бұл мюзиклды ұйымдастырушы тұлғалар ретінде алға шығарады. Арықарай сахнадағы 
мюзикл жанрының толық емес үстірт тарихын шолуда оқырманға «мюзикл» атты жанрдың 
нақты анықтамасы берілмей бұлыңғыр күйі қалуы бұл мақаланың кемшілігі болып табы-
лады. Мақаладан үзінді келтірейік: «Мюзикл жанры 1866 жылы Нью-Йорк сахнасынан 

бастау алады. Ал 1943 жылы Р.Роджерс пен О.Хаммерчтайынның Бродвейде қойылған 
«Оклахама» атты лирикалық комедиясының көпшілікке ұнағаны соншалық, Нью-Йорктың 
драма лигасы оған «Ғасырдың ең таңдаулы мюзиклі» деген атақ беріпті» - дей келе «Қазақ 
мәдениет тарихында өшпес із қалдырған «Айман-Шолпан», «Біздің сүйікті дәрігер» сынды 
музыкалық комедиялар, одан бергідегі Т.Мұхамеджановтың, А.Серкебаевтың туындылары 
аталған жанрдағы қазақы қолтаңбаны байқататын еді»... - деп жалғастыруы сахна өнерінің 
осы жанры оның ерекшелігі туралы оқырман сахнасына аз-аздап түсінік береді.
	 «Тағы бір ерекшелік, «Астана мюзиклі-заманауи Қазақстан жайлы шығарма. «Аста-
на»  - жастар жайындағы туынды. «Астана» - жаңа заман бейнесі, жас қала тұрғындардың 
өмірі. «Астана» - қазақ елінің жаңа тарихының жарқын парақтары» - деп лепірген тілші 
«...көрерменге орыс тілінде жол тартқан туындының қазақша нұсқасы сапалы және жақын 
арада дайындалса зор қуаныш болар еді» - деп ол көңілге су құя салады. Демек, Астана мю-
зиклі қазақ тілінде жүрілмеген. Мұндай жанрымыздың қазақ тілінде түбі бір айналар, айда-
рылар деген ой-елек дәме, яғни «тумаған ту сиырдың уызы» болып қала береді. Осы арада 
лид жазғанда абай болатын бір нәрсе оқырман қалай қабылдау керектігін нұсқап тұратын 
«...қуанышты хабар алынды» немесе «...қайғылы оқиға орын алды» деген сияқты нұсқалар-
дан сақтану керек деген қағида еске түседі.
	 Тәуелсіз Қазақстан баспасөзі, соның ішінде «Ана тілі» ұлттық апталық газеті алғаш 
шыққан күнінен бастап өнер мәселесіне қатысты өзекті ойлар айтылған мақалаларды ба-
тыл жариялай отырып, осы жылдар кезеңіндегі өнер әлеміндегі келеңсіздіктерді де батыл 
көтере білді. Осы мерзімде газеттің бетінде «Тіл өнері – дертпен тең» (Абай)  тұрақты айда-
ры ұлтымыздың баға жетпес қазынасы, асыл мұрасы, өнер алды болған тілімізді, ұлт рухы-
ның қайрағы болған өнердің басқа да барлық түрлерін ұлттық мүдде тұрғысынан зерделеп, 
тағылымы мол материалдар жариялап келді. Әлі күнге дейін өнерімізді сырт қалдырмай, 
оны талқылап, дамытудың әдіс-тәсілдерін жасап, жариялап келе жатқан бірден-бір газет 
деп айтсақ артық болмас еді.

Проблемы казахского искусства на страницах газеты «Ана тілі»

	 Аннотация. Газета «Ана тілі», на сегодняшный день, является одним из передовых органов 
печати. Освещая на своих страницах самые насущные проблемы национального языка, культуры 
литературы, газета подчеркивает в своих материалах основную роль казахского языка в деле воспи-
тания подрастающей поколения в духе любви к Родине, уважения к культуре, историй, традициям 
своего народа.
	 В статье дан всесторонний анализ материалам газеты «Ана тілі», посвященным проблемам 
национального искусства. Автором подробно освещены такие моменты, как особенности содержа-
ния, стиля и языка, злободневность и актуальность выдвинутых в статьях проблем.
	 Ключевые слова: Газета «Ана тілі», культура, искусства, творчество, статья,информация, 
зритель, казах, национальный дух, самосознание

The problems  of Kazakh art on pages of “Ana tili” newspaper

	 Annotation. Nowadays “Ana tili” is the progressive printed media outlet. It covers very important 
issues of national language, culture and literature, as well as it highlights the significant role of Kazakh 
language in upbringing of younger generation inspired by patriotism, respect to the culture, history and 
customs.
	 In this article thorough analysis of “Ana tili” newspaper materials, related to the problem of 
national art is represented. The author gives detailed description of the content, style and language which 
is used in the article, as well as the relevance and urgency of the topic.
	 Key words: newspaper “Ana tili”, culture, art, creative work, article, information, audience, 
Kazakh, national spirit, consciousness.

References

1 Iztileu  D.  Zhogalgan zhuldyzdar [Lost stars],  «Ana tili» newspaper, (15), 23.11. (2003). [in 
Kazakh]
2 Bilal, Kuanysh. Qazaq bïi: qolğa alamız ba, qur qalamız ba? [Kazakh Dance: Can We Take It 
or Stay Away?],  «Ana tili» newspaper, (13), 17. 10. (2003). [in Kazakh]
3 Iztileu, D. Küy-ğumır orta jolda üzildi [Life was interrupted on the middle of the road], «Ana 
tili» newspaper, (23), (2003). [in Kazakh]
4 Tursynali, А. Tirşiliktiñ säwleli sätteri [Racial moments of life],  («Ana tili» newspaper, (26), 
2010). [in Kazakh]  

Автор туралы мәлімет:

Баткеева Б.Т. - Филология ғылымдарының кандидаты, Л.Н. Гумилев атындағы Еуразия 
ұлттық университетінің доценті, Қ.Сәтпаев көш. 2. Астана, Қазақстан. 

Batkeeva B.T. - Candidate of Philological Sciences, Associate Professor, L.N. Gumilyov Eurasian 
National University, K.Satpayev str. 2. Astana, Kazakhstan.


